
Мемлекет басшысы Қасым-Жомарт Тоқаев Солтүстік 
Қазақстан облысына жұмыс сапары аясында көктемгі 
егіс науқанымен танысу үшін Аққайың ауданы “Дайындық 
Агро” ЖШС-ға қарасты егістік алқабын аралап көрді. 
Аталған шаруашылық дәнді, майлы дақылдар өсірумен 
және мал шаруашылығымен айналысады. Иелігінде 15,8 
мың гектар егістік алқабы, 4,2 мың гектар жайылымдық 
жері бар. “Дайындық Агро” серіктестігінің директоры 
Біржан Шәймерденов биыл бидайдың аустриялық 
“Тризо” сортын егіп, гектарынан 25 центнер өнім алуды 
жоспарлап отырғанын айтты.

Президент диқандардың экспорттық сұранысы жоғары 
дақылдарды өсіруге бейімделгенін атап өтіп, шаруалардың 
еңбегіне оң баға берді. Президентке көктемгі егіс науқанының 
барысы жөнінде мәлімет берілді. Өңір басшысы Айдарбек 
Сапаровтың айтуынша, егістік алқаптарына минералды 
тыңайтқыш жеткізу, көктемгі егіс жұмыстарына техника 
сайлау, диқандарды жанар-жағармаймен қамтамасыз ету 
ісі жоспарға сай орындалып жатыр. Биыл облыс бойынша 
4,5 миллион гектар жерге егін егіледі, оның 3,2 миллион 
гектары – дәнді, дәнді-бұршақты дақылдар, 960 мың 
гектары – майлы дақылдар. 353 мың гектарға – мал азығын, 
34,1 мың гектарға – картоп, 6,2 мың гектарға басқа көкөніс 
түрлерін егу белгіленген.

Азық-түлік қауіпсіздігін қамтамасыз ету үшін егістік 
алқаптарын әртараптандырып, әлеуметтік маңызы 
бар дақылдарды көбірек егу мәселесіне ұдайы назар 
аударылады. Соңғы жылдары облыста қарақұмық егу 
3 есе, картоп, сәбіз, орамжапырақ секілді көкөністер 
алқабы шамамен 1,5-2 есе артқан.  Қасым-Жомарт Тоқаев 
егістік басында облыстың ауыл шаруашылығы өнімін 
өндірушілерімен әңгімелесті. Олар мемлекеттің тиімді 
қолдауы нәтижесінде шаруашылықтарын кеңейтуге 
мүмкіндік алғанын айтты. Ірі шаруашылықтар ауыл халқын 
жұмыспен қамтып қана қоймай, әлеуметтік бастамаларға да 
үлес қосып келеді.

Мемлекет басшысы еңбек өнімділігін арттырып, ауыл 
шаруашылығына жаңа технологиялар мен өндіріс тәсілдерін 
енгізу маңызды екеніне назар аударды. Президенттің 
пікірінше, бұл шаралар халықтың тұрмыс сапасын 
жақсартуға, нақты табысының артуына ықпал етеді. Қазіргі 
кезде Солтүстік Қазақстан облысындағы еңбек өнімділігі, 
ауыл шаруашылығы саласындағы бір жұмысшыға шаққанда, 
5 миллион теңгені құрайды. Бұл – республикалық орташа 
көрсеткіштен әлдеқайда жоғары. Сондай-ақ Президент 
облыс басшылығына осы бағыттағы жұмысты одан әрі 
жалғастыруды және ауыл шаруашылығы өнімдерін өңдеу 
ісін дамытуды тапсырды. Сондай-ақ диқандардың көктемгі 
егіс науқанын сәтті атқаруына тілектестік білдірді.

Президент облыстың ауыл шаруашылығы өнімдерін 
өндірушілермен кездесу барысында ЕАЭО қызметінің басым 
бағыттары жөнінде пікірін білдірді.

“Ресей Федерациясымен шекара бойында орналасқан 

СОЛТҮСТІК ҚАЗАҚСТАН – СТРАТЕГИЯЛЫҚ 
МАҢЫЗЫ  ЗОР  ӨҢІР

Солтүстік Қазақстан облысының стратегиялық маңызы 
зор. Ресей – біздің серіктесіміз. Біз ЕАЭО аясында да, 
екіжақты деңгейде де кедергісіз сауда мен тауар алмасу ісін 
қамтамасыз ету үшін тұрақты келіссөздер жүргіземіз. Жуырда 
Мәскеуде ЕАЭО Жоғары Кеңесінің отырысы өтті. Жиында, 
ең алдымен, өзара экономикалық іс-әрекет, интеграция, 
ынтымақтастық мәселелерімен айналысу қажеттігі туралы 
айттық. Сауда-саттық кедергісіз жүргізілуі керек. Біз бірыңғай 
тауар нарығын құруға бар күш-жігерімізді жұмсауға тиіспіз. 
Қазақстандық жүк тасымалдаушылар тауарды Ресей 
нарығына да, үшінші мемлекеттердің нарықтарына да 
кедергісіз және тиімді жеткізу үшін Ресей аумағындағы 
ішкі темір жол тарифтері қолжетімді болуға тиіс. Тағы да 
қайталап айтамын: ЕАЭО, ең алдымен, экономикалық 
интеграциямен, содан кейін басқа мәселелермен 
айналысуы керек. Идеология, білім беру, денсаулық сақтау, 
спорт, мәдениет салаларындағы мәселелер, әрине, назар 
аударуды қажет етеді. Бірақ басқа да платформалар бар. 

Онда біз барлық тиісті елдермен табысты ынтымақтастық 
орнатқанбыз. Сондықтан ЕАЭО, ең алдымен, 2015 жылғы 
шартта бекітілген міндетін орындайды деп сенеміз. 
Жақында Беларусь Республикасының Президенті Александр 
Григорьевич Лукашенко Қазақстанға одақтас мемлекетке 
кіруді ұсынды. Мен оның әзіліне лайықты баға бердім. 
Менің ойымша, бұған ешбір қажеттілік жоқ. Өйткені басқа 
интеграциялық бірлестіктер, соның ішінде, ең алдымен, 
Еуразиялық экономикалық одақ бар. Ядролық қаруға 
келетін болсақ, бізге бұл қару қажет емес. Себебі біз Ядролық 
қаруды таратпау туралы шарт пен Ядролық қаруды сынауға 
тыйым салу туралы шартқа қосылдық. Біз осы халықаралық 
құжаттар аясындағы міндеттемелерге адал болып қала 
береміз. Менің ойымша, осы кең Еуразиялық аймақтағы 
немесе үлкен Еуразиядағы ынтымақтастық экономикалық 
бағыт бойынша дамуға тиіс, оған біз бәріміз мүдделіміз. 
Нақты ортақ нарық құру керек, – деді Қасым-Жомарт Тоқаев.

(Жалғасы 2-бетте).

(Басы 1-бетте).

Президент жұмыс сапары аясында Қызылжар ауданы аумағында 
орналасқан “Қызылжар-Сүт” фермасының жұмысымен танысты.

Мұнда Мемлекет басшысына сауын цехы және бордақылау алаңы 
көрсетіліп, кешенде қолданылатын сүт өндіру технологиясы таныстырылды.

Сүт фермасының бірінші кезеңі 2020 жылы іске қосылған. Былтыр 
кәсіпорынға 366 миллион теңге инвестициялық субсидия бөлінген. 
Германиядан симментал және голштин асылтұқымды ірі қара малы сатып 
әкелінген. Ферма 60 жергілікті тұрғынды тұрақты жұмыспен қамтамасыз етіп 
отыр.

Президент Солтүстік Қазақстан өңірінде мал шаруашылығы өнімдерінің 
өндіріс көлемін арттыруға мол мүмкіндік бар екенін атап өтті.

“Біз мұндай өндірістік жобаларға міндетті түрде қолдау көрсетеміз. 
Әлеуметтік-кәсіпкерлік корпорациялар арқылы жеңілдікпен кредит беру өз 
тиімділігін көрсетті. Яғни, қаржыландыру жағынан мәселе болмауға тиіс. Сүт 
өндірісін тиісті деңгейде ұйымдастыру керек. Бүкіл ел бойынша өз-өзімізді сүт 
өнімдерімен қамтамасыз ететін деңгейге жетуіміз керек”, – деді Мемлекет 
басшысы.

Облыс әкімінің бірінші орынбасары Марат Тасмағанбетовтің айтуынша, 
қазіргі таңда аймақта жыл сайын 650 мың тоннадан астам сүт өндіріледі. Бұл 
– республика бойынша өндірілетін сүт көлемінің 10 пайызы. Соңғы бес жылда 
облыста 16,5 мың бас ірі қараға есептелген 30 сүт фермасы ашылды. Биылдан 
бастап тағы да 17 тауарлы-сүт фермасын ашу үшін 54,9 млрд. теңге бөлінеді.

Жалпы облыста агроөнеркәсіп саласындағы жобаларды жүзеге асыру үшін 
жеңілдікпен кредит беру механизмі іске қосылған. Өңірді кешенді дамыту 
бағдарламасы аясында “Солтүстік” әлеуметтік-кәсіпкерлік корпорациясы 
арқылы жалпы құны 35 млрд. теңгеге 35 жоба жүзеге асырылды. Атап 
айтқанда, мемлекеттің қолдауымен 21 сүт фермасы және 2 құс фабрикасы 
пайдалануға берілді. Тағы бір құс фабрикасы алдағы уақытта іске қосылады. 
Ет өнімдерін шығаруға маманданған “EMC-Агро” ЖШС кешеніндегі мал саны 
200 мың басқа дейін көбейіп, қосымша 180 жұмыс орны құрылмақ. Сонымен 
қатар май сығатын зауыт, жылыжай, суармалы егістік, асылтұқымды қой 
шаруашылығы секілді бірнеше бағытта түрлі жоба жүзеге асырыла бастады.

Президент агроөнеркәсіп кешені басшыларымен және қарапайым 
жұмысшылармен әңгімелесті. Олар мемлекет тарапынан жан-жақты 
қолдаудың нәтижесінде облыста мал шаруашылығының дамуы тың қарқын 
алғанын атап өтті. Мемлекет басшысы адал еңбегімен елді көркейтуге, халықты 
азық-түлікпен қамтамасыз етуге қосқан үлесі үшін ауыл еңбеккерлеріне алғыс 
айтты.  Сонымен қатар Президент облыс басшылығына жаңа фермаларды 
іске қосу және қолданыстағы шаруашылықтардың өндірістік қуатын арттыру 
арқылы сүт өндірісі бағытындағы мал шаруашылығын одан әрі дамыту 
жөнінде тапсырма жүктеді.

Президент “РимҚазАгро” қағаз өнімдерін шығаратын фабриканың 
жұмысымен танысты.Өндіріс орнын аралап көрген Қасым-Жомарт Тоқаевқа 
фабрика жұмысының алғашқы нәтижесі баяндалды. “Қарапайым заттар 
экономикасы” бағдарламасы шеңберінде жобаны субсидиялауға қаржы 
бөлінген. Қағаз өнімдері фабрикасы – көпсалалы “Радуга” компаниясына 
қарасты кәсіпорындардың бірі ғана. Қазіргі кезде өңір халқын жыл он екі ай 
көкөніс өнімдерімен қамтамасыз ету үшін жылыжай құрылысы жүріп жатыр.

Президент елімізде “қарапайым заттар экономикасын” дамытуға және 
халық тұтынатын тауарлар түрлерін кеңейтуге ерекше мән берілетінін атап 
өтіп, кәсіпорын басшылығына сәттілік тіледі.

Қасым-Жомарт Тоқаев М.Қозыбаев атындағы Солтүстік Қазақстан 
университетінде болып, білім беру, ғылыми-зерттеу жұмыстарымен және 
жоғары оқу орнын одан әрі дамыту стратегиясымен танысты.

Университетте 6 мыңнан астам студент оқиды. Оқу орын базасында жаңа 
оқу-зертхана корпусы іске қосылған. Онда студенттер мен оқытушылардың 
түрлі тәжірибелер және ғылыми зерттеулер жүргізуіне барынша жағдай 
жасалған.

Президент ұшқышсыз басқарылатын аппараттарға арналған 
лабораторияны аралап көрді. Мұнда студенттер ГИС-технология арқылы 
жерді қашықтан зондтау деректеріне талдау жасауды үйренеді. Сондай-ақ 
Қасым-Жомарт Тоқаевқа конфигурациясы күрделі детальдар алу жөніндегі 
инновациялық әдістер, симуляциялық оқыту және практикалық дағдылар 
орталықтары көрсетілді.

“Мен бұл салаға ерекше мән беремін. Аталған мәселелердің бәріне 
басымдық береміз. Себебі білім, білім мәдениеті болмаса, Қазақстан әрі қарай 
дами алмайды. Жақында біз Ғылым академиясына реформа жүргіздік, өте 
танымал әрі практик ғалымды президент етіп тағайындадық. Ғылым жөніндегі 
жоғары кеңестің бірінші отырысын өткіздім. Таяу арада сіздер де ғалымдар 
мен тәжірибелі мамандардың қатарын толықтырып, мемлекетіміздің 
дамуына елеулі үлес қосасыздар деп санаймын. Мен жастарға сенемін”, – 
деді Қасым-Жомарт Тоқаев оқытушылармен және студенттермен әңгімелесу 
барысында.

Сондай-ақ Мемлекет басшысы халықаралық озық тәжірибені енгізу және 
елімізде шетелдік оқу орындарының филиалдарын ашу қажет екеніне назар 
аударды.

“Біз жетекші университеттерді елімізде филиалдарын ашу үшін шақырып отырмыз. 
Ресейдің техникалық университеттерін ынтымақтаса жұмыс істеуге шақырдым. 
Алматыдағы ҚазҰУ-да физика-техника және Атырауда мұнай-газ салалары бойынша 
Ресей университеттерінің бөлімшелері ашылды. Жақында Сиань қаласында болдым. Ол 
жерде де Қытайдың техникалық бағыттағы жоғары оқу орындарының өз филиалдарын 
елімізде ашуына мүдделі екенімізді айттым. Мұның бәрі бізге пайдалы. Өйткені білім 
халықаралық ынтымақтастыққа жол ашады. Білімде шекара болмайды. Қарыштап 
дамып кеткен елдер бар. Артта қалып қойған, бірақ озық мемлекеттерді қуып жетуге 
талпынатын елдер де бар. Сондықтан бұл саланың перспективасы зор. Қазақстан білім 
саласын дамыту үшін алдыңғы қатарлы елдердің қатарына қосылады деп ойлаймын. 
Мен сіздерге үлкен үміт артамын”, – деді Президент.

Университет ректоры Ерлан Шұланов Мемлекет басшысына шетелдік жетекші 
университеттердің филиалдарын ашу жөніндегі тапсырмасының орындалу барысы 
жөнінде баяндады. Бүгінде М.Қозыбаев университеті АҚШ-тағы Аризона университетімен 
бірлесіп, қос дипломды білім беру бағдарламасын жүзеге асыруды бастады. Ректордың 
айтуынша, жоғары оқу орнының беделі оның профессорларына байланысты. Университет 
жас ғалымдарды тарту және кадрлық әлеуетті дамыту үшін белсенді жұмыс жүргізіп 
келеді. Университетке АҚШ-тың мықты техникалық жоғары оқу орны – Вандербильт 
университетінен доктор PhD Рустам Гатамов, Гонконг университетінен облыстың тумасы 
Алексей Маликов оралған.

Жыл сайын университетке бөлінетін грант саны артып келеді және соңғы 5 жылда 
мектеп түлектерінің басқа жоғары оқу орындарына кетуі екі есе азайды. Бұдан бөлек, 
оқу орны жанынан 1500 орындық 4 жатақхана салынып жатыр. Аталған жобаның жүзеге 
асырылуы жатақхана мәселесін толық шешуге мүмкіндік береді.

Президент университет оқытушыларымен және студенттермен әңгімелесу барысында 
еліміздегі білім саласының сапасын арттыру маңызды екенін атап өтті.

Президент Солтүстік Қазақстан облысының орталығында жаңадан бой көтерген қазақ 
сазды-драма театрының ғимаратын аралап көрді.

Осы шығармашылық ұжымда көп жылдан бері еңбек етіп келе жатқан театр директоры 
Біржан Жалғасбаев өнер ордасының ұжымы бертінге дейін “Энергетиктер сарайын” 
паналағанын, осы жылдар ішінде түрлі жанрда қойылымдар сахналап, халықаралық, 
республикалық байқауларда жүлде алғанын жеткізді. Оның айтуынша, жаңа ғимаратқа 
көшкен ұжым репертуарын жаңартуға, шетелдік және отандық өнер ұжымдарымен 
шығармашылық байланыс орнатуға мүмкіндік алды. Президент “Мағжан” пьесасынан 
үзінді тамашалап, театрды аралады. Содан кейін Қызылжар өлкесінің зиялы қауым 
өкілдерімен және қоғам белсенділерімен әңгімелесті.

– Бірлігіміз – әралуандықта. Бұл – біздің ең басты ұранымыз әрі ұстанымымыз. Қазақ 
болсын, басқа ұлт болсын – бәріміз бір халықпыз. Сондықтан бәріміз халқымыздың, 
еліміздің өркендеуіне қызмет етуіміз керек. Баршаңызға бақ-береке тілеймін. Біз 
әрдайым бірге боламыз. Алға қадам басу үшін ауызбіршілігімізді, достығымыз бен 
тұрақтылығымызды көздің қарашығындай сақтауымыз керек. Әрине, елімізде әлеуметтік-
экономикалық және қоғамдық сипаттағы мәселелер бар. Проблемасыз ел болмайды. 
Тіпті ең дамыған, бақуатты елдерде де проблема бар. Егер елде тәртіп болса, заң қатаң 
сақталса, көздеген нәтижеге қол жеткіземіз, – деді Мемлекет басшысы.

Президент қоғам белсенділерімен елдің дамуы және өскелең ұрпақ тәрбиесі жөнінде 
пікір алмасты. Сонымен қатар Мемлекет басшысы қазақ әдебиетінің жарқын өкілі, ақын 
Мағжан Жұмабаевтың 130 жылдығын жоғары деңгейде атап өту қажет екенін айтты. 

«Soltüstık Qazaqstan».

СОЛТҮСТІК ҚАЗАҚСТАН – СТРАТЕГИЯЛЫҚ 
МАҢЫЗЫ  ЗОР  ӨҢІР

Биыл елімізде жеті жүзге жуық білім беру 
мекемесі оқу жылын аяқтайды. Онда 100 мыңнан 
астам тәрбиеленуші, оқушы және студент білім 
нәрімен сусындады. Оқу-ағарту министрінің 
бұйрығымен мектептердегі оқу жылы 31 мамырға 
дейін созылды. Одан әрі белгіленген тәртіп бойынша 
түрлі шаралар ұйымдастырылады. Сабақтар 
аяқталған соң, жылдың қорытындысы ретінде 
сынып сағаттары өтеді. Ондағы көтерілетін 
негізгі тақырыптар – оқу жылының қорытындысын 
шығару мен жазғы демалысқа дайындық. Сондай-
ақ оқушыларды отансүйгіштікке, бейбітшілікке, 
достыққа баулу әңгімелері айтылып, қуғын-сүргін 
және ашаршылық құрбандарын еске алып, тағзым 
етеді. Мектептердің дербес шешімі бойынша биыл 
оқу жылын жабу салтанаты 1 маусым балаларды 
қорғау күнін мерекелеу форматында өтеді.

       Биыл өңір бойынша негізгі мектеп бағдарламасын, 
яғни 9-сыныпты 6707 оқушысы аяқтағалы отыр. 
Мемлекеттік қорытынды емтихандарын 2-13 
маусым аралығында тапсырады. Олар төрт емтихан 
тапсырады. Барлығы жазбаша түрде өтеді. Оқыту 
тілі бойынша эссе түріндегі жазбаша емтихан қазақ 
және орыс тілдерінде – 2 маусымда, математикадан 
бақылау жұмысы – 6 маусымда, орыс тілінде оқытатын 
сыныптарда қазақ тілі мен әдебиеті бойынша, қазақ 
тілінде оқытатын сыныптарда орыс тілі мен әдебиеті 
бойынша жазбаша жұмыс – 9 маусымда, таңдау пәні 
бойынша жазбаша емтихан (физика, химия, биология 
және т.б.) 13 маусым күні өткізіледі.

Жалпы орта білім беру бағдарламасы бойынша 
11-сыныпты биыл 3345 оқушы тамамдағалы 
отыр. 11-сынып түлектеріне арналған мемлекеттік 
емтихандар 5-19 маусым аралығында өтеді. Мектеп 
түлектері бес емтихан тапсырады, оның 4-еуі міндетті 
және 1-еуі таңдау бойынша. Бес емтиханның төртеуі 
жазбаша, ал Қазақстан тарихы бойынша емтихан 
ауызша болады. Емтихандар кестесі белгілі. 5 маусым 
– қазақ және орыс тілдерінде оқыту тілі бойынша 
жазбаша емтихан, 8 маусым – алгебра және талдау 
бастамалары бойынша емтихан жұмысы, 12 маусым 
– Қазақстан тарихы бойынша ауызша емтихан, 15 
маусым – орыс тілінде оқытатын сыныптарда қазақ 
тілі мен әдебиеті бойынша, қазақ тілінде оқытатын 
сыныптарда орыс тілі мен әдебиеті бойынша жазбаша 
жұмыс, 19 маусым – таңдау пәні бойынша жазбаша 
емтихан (физика, химия, биология және т.б.) өтеді.

109 түлек – “Алтын белгіден” үміткер. Ал үздік 
аттестатты 11-сыныптың 200 оқушысы, 9-сыныптың 
379 оқушысы алдағы сынақтарда қорғап шығуы керек. 
Емтихан жұмыстарын мектептердің мемлекеттік 
комиссиялары, ал “Алтын белгіден” үміткерлердің 
жұмыстарын облыстың жетекші педагогтары, 
қоғамдық бірлестіктердің, БАҚ өкілдерінен құралған 
бірыңғай облыстық комиссия тексереді.

Барлық емтихандардың басталу уақыты бірдей – 
сағат 10.00-де. Емтихан материалдарын Назарбаев 
зияткерлік мектептері даярлайды. Емтихан сұрақтары 
сынақ өтетін күні электрондық форматта әр білім 
беру ұйымына жеке логині және құпиясөз бойынша 
жіберіледі.Емтихандардан кейін 9-сынып оқушылары 
әрі қарай білім алудың екі бағытын таңдай алады. 
Олар мектепте жалпы орта білім алуды жалғастыруға 
құқылы немесе аттестаттың орташа балы негізінде 
түсу емтихандарынсыз колледждерге құжаттарын 
тапсыра алады. Мектепте қалып, оқуын жалғастыру 
үшін 15 тамызға дейін өтініш берулері керек. 
Сынақтардың нәтижесінен кейін білім туралы 
құжаттарды табыстау 20-22 маусым аралығында 
өздері оқыған мектеп қабырғасында өтеді.

Салтанатты іс-шараларды, сынып сағаттарын, 
аттестаттарды тапсыру шараларын ұйымдастыру 
кезінде педагогикалық әдепті сақтау, сыбайлас 
жемқорлықтың алдын алу мақсатында ата-аналардан 
іс-шараларды өткізуге, аниматорларды, мерекелік 
агенттіктерді, жеке студияларды шақыру үшін 
қаражат жинауға жол берілмейді. Мектеп әкімшілігі 
мен мұғалімдерге сыйлықтар жасап, қаражат жинауға 
тыйым салынады.

Мектеп бітіріп, ересек өмірге қадам басқалы 
отырған 11-сынып түлектері үшін сын сағаты 
жақындап келеді. Емтихандардан сүрінбей өту және 
өздеріне ұнайтын мамандық таңдау – түлектердің 
ғана емес, ата-аналар мен мұғалімдердің де тілегі. 
Ұлттық бірыңғай тестілеудің өткізілу ережесіне ерекше 
тоқталғым келеді. Қазақстандық білім жүйесінде 
ҰБТ жоғары оқу орындарына түсу үшін қажет. 2021 
жылдан бастап ҰБТ барлық қатысушылар үшін 
тестілеудің әділдігін және ашықтығын қамтамасыз 
етуге мүмкіндік беретін компьютерлік форматта өтеді.

ҰБТ тапсыру тәртібіне өткен жылдан бастап 
бірқатар өзгерістер енгізілді. Тестілеу кезінде “1 
тестіленуші – 1 компьютер – 2 камера” қағидаты 
бойынша талапкерді бақылау үшін тағы бір камера 
қосылды. Оқуға түсушілер компьютерде орнатылған 
алдыңғы камералар арқылы адам бетінің көлемдік-

кескіндік бейнесін авторизациялаудан өтеді, бұл 
– бөгде адамдардың қатысуын болдырмау амалы. 
Ерекше білім беру қажеттіліктері бар балалар үшін 
(көру, есту, тірек-қимыл аппараты функциялары 
бұзылған) тестілеуге қосымша 40 минут беріледі. 
Шығармашылық емтихан тапсыратын талапкерлер 
үшін тестілеу уақыты 70 минутқа дейін ұзартылды. 
Бұрын 65 минут болатын.

19 мамырдан бастап 5 шілдеге дейін Ұлттық 
бірыңғай тестілеу өтеді. Еліміздің жоғары оқу 
орындарының білім беру грантын алу үшін ҰБТ-
ға қатысу міндетті. 14 мамырда өтініштерді тіркеу 
аяқталды. ҰБТ-ға қатысуға 2396 түлек немесе 71,6 
пайызы (2022 жылы – 73,4%) өтініш берді. Әрбір 
түлек ҰБТ тапсыру күнін, орны мен уақытын өздері 
анықтайды. Түлектер тестілеуді екі рет тапсыра 
алады және ең жоғары нәтиже бойынша гранттар 
конкурсына қатыса алады. Анықтама үшін айтар 
болсақ, 2022 жылы облыста ҰБТ-ға қатысқандардың 
орташа балы – 74,96, ел бойынша – 67,12 балл.

Ұлттық бірыңғай тестілеу форматы өзгерген 
жоқ. ҰБТ-ға енген пәндер – оқу сауаттылығы және 
математикалық сауаттылық бойынша – 15 тапсырма, 
Қазақстан тарихы бойынша – 20 тапсырма, бейіндік 
пәндер бойынша – 35 тапсырма болады. Барлығы – 
120 тапсырма. ҰБТ қатысушылары 140 балл жинай 
алады. Тестілеуге жалпы 4 сағат (240 минут) беріледі.

ҰБТ күніне екі рет өткізіледі. Бірінші топ – сағат 
9.00-ден 13.00-ге дейін, екіншісі – сағат 14.30-дан 
18.30-ға дейін. ҰБТ нәтижесі тестілеу аяқталғаннан 
кейін бірден шығады. Өткен жылдың мамыр айынан 
бастап алынған ұпайлардан басқа, әр талапкерге 
қателіктер жіберген тақырыптар бойынша жасалған 
статистика да қолжетімді. Бұл бірінші әрекеттен 
кейін екінші тестілеуге дайындық кезінде “қиын” 
тақырыптарды игеруге мүмкіндік береді.Егер 
тестіленуші ҰБТ нәтижелерімен келіспесе, тестілеу 
аяқталғаннан кейін бірден, сондай-ақ республикалық 
апелляциялық комиссия өткізетін апелляцияға 
электрондық форматта өтініш бере алады.

Өңірімізде екі тестілеу пункті бар. Біріншісі – 
Петропавл қаласындағы балалар мен жасөспірімдер 
шығармашылығының облыстық орталығында, 
екішісі – Ғабит Мүсірепов атындағы ауданның 
Новоишимка ауылында. Әр пунктте ҰБТ-ны үйлестіру 
және өткізу жөніндегі мемлекеттік комиссиялар 
құрылды.Бүгінде ҰБТ қауіпсіздігін қамтамасыз етуге 
және өткізуге тартылған мемлекеттік органдарға 
тиісті хаттар жолданды. Олар – “Қазақтелеком”, 
“Солтүстік Қазақстан электр тарату компаниясы”, 
Төтенше жағдайлар департаменті, жол полициясы, 
облыстық денсаулық сақтау басқармасы. Тестілеу 
өткізілетін орындарда ҰБТ-ның барлық кезеңінде, 
яғни 19 мамырдан 5 шілдеге дейін медицина 
қызметкерлерінің, психологтардың, құқық қорғау 
органдары өкілдерінің кезекшілігі ұйымдастырылады. 
Қоғамдық тәртіп қамтамасыз етіледі.

Тағы бір айта кететін маңызды мәселе – жазғы 
уақытта балалардың демалысын, сауығуын және 
жұмыспен қамтылуын ұйымдастыру. Оқушылар жаз 
бойы, яғни тоқсан күн жазғы демалыста болады. 
Үстіміздегі жылы жазғы демалыспен оқушылардың 96 
пайызын немесе 67 мың оқушыны қамту жоспарланып 
отыр. Балалар үшін 265 мектеп жанындағы және 
339 бейіндік алаң, 179 шатырлы және киіз үй лагері 
жұмыс істейтін болады. Балалардың тұрғылықты жері 
бойынша бос уақытын 83 қосымша білім беру ұйымы 
және 25 аула клубы қамтамасыз ететін болады. 
Оқушылар сарайының базасында жазғы академия 
(2 мың балаға) жұмыс істейді. Дәстүр бойынша 
6 мыңнан астам бала он бір қала сыртындағы 
лагерьде (барлығы 14 лагерь) демалады, оның ішінде 
әлеуметтік осал отбасылардан шыққан 2784 балаға 
тегін жолдама беріледі. Осы мақсатқа жергілікті 
бюджеттен 92,4 млн. теңге бөлінді.

Демалысқа берілетін жолдаманың орташа құны 
– 35-тен 65 мың теңгеге дейін. Анықтама үшін айтар 
болсақ, жолдама құны жеті мемлекеттік лагерьде – 
35 мың теңге, “Серебрянный бор” және “Эдельвейс 
Бурабай” лагерьлерінде – 65 мың теңге. Ата-аналар 
жолдамаларды сатып алу үшін өз аудандарындағы 
және Петропавл қаласындағы білім бөлімдеріне 
жүгіне алады. Қазіргі уақытта лагерьлерді дайындау 
бойынша іс-шаралар жүргізілуде. 6 маусымға дейін 
дайындық жұмысы бітеді. Жазғы маусымның 
ашылуы 10-17 маусымға жоспарланған. Әр- қайсысы 
он күнге созылатын бес сауықтыру маусымында 
демалушыларды қабылдайды. Балалардың демалыс 
орындарына баруына және орналасуына сыртқы 
ауаның ортша тәуліктік температурасы кемінде 16 
градус болған кезде рұқсат етіледі.

Демалыс айларында балалар қараусыз қалмауы 
керек. Ата-аналар – олардың қауіпсіздігіне жауапты. 
Қауіпсіздік ережелерін, әсіресе өртке қарсы 
ережелерді, су айдындарындағы тәртіпті сақтауды 
ескергені жөн.

Нәзір ЖӘШІБЕКОВ, 
облыстық білім басқармасының басшысы.

 *Білім – басты НАЗАРДА!

Мемлекеттік рәміздер - еліміздің дербестігі 
мен тәуелсіздігін күллі әлемге жария етуші әрі 
мемлекетіміздің өткені, бүгіні мен болашағы арасындағы 
сабақтастықтың жарқын бейнесі, халқымыздың рухын, 
ұлттық салт-санасын, қаһармандығы мен даналығын, 
болашаққа үмітін, арман-тілегін жеткізетін ерекше 
құнды белгілер. Яғни қазіргі таңда ұлттар мен ұлттық 
мемлекеттердің нағыз өзекті мәселелері экономика, 
саясат, қорғаныс саласымен емес, керісінше, ұлттың 
басты құндылығы болып табылатын ұлттық 
нышандармен тығыз байланысты.

Мемлекеттік рәміздер ұлттық бірегейліктің қалыптасу 
тірегі және әрбір мемлекеттің дамуының ажырамас 
бір бөлігі болып табылады. Рәміздер тарихы алғашқы 
қоғамдағы тотемге табынудан бастап, кейін түркілер 
дәуіріндегі көк бөріге табыну, Орта ғасырдағы хандықтар 
мен патшалықтардың елтаңбалары мен жалаулары 
және теңгелеріндегі айшықты белгілерімен сабақтасады. 
Қазіргі кезде еліміздің мемлекеттік рәміздері оның бетке 
ұстар құжаты сияқты бірегей негіздері мен салт-дәстүрін 
айқындап көрсетеді. Көп көлемде мемлекеттік биліктің 
рәміздері кез келген мемлекеттің негізін құрайтын 
тұжырымдамасы - ұлттық идеяда көрініс табуы тиіс. 
Ал нақты ұлттық идея тікелей сол халықтың арасында 
қалыптасады. Саяси жүйенің көшбасшылары уақыт өте 
келе ауысып отыруы мүмкін, бірақ халық өзінің ұрпақтан-
ұрпаққа жалғасқан, ғасырлар бойы иемденген және 
жоғалтып алған ұлттық құндылықтарымен, жағымды 
және жағымсыз қасиеттерімен қалады, сонымен 
қатар өзара ұлттық менталитетті қалыптастырады. 
Мемлекеттік рәміздер мәдениетіміз, тарихымыз бен 
менталитетіміздің көркем туындысы болуы керек. 
Еліміздің азаматтарының рәміздерге деген қарым-
қатынасы, олардың қаншалықты деңгейде өздерін осы 
елдің азаматы санайтындықтарының және болашаққа 
сенімінің, отансүйгіштіктің көрсеткіші іспеттес. Жоғарыда 
айтылғандай, мемлекеттік рәміз бойынша елімізді тануға 
және оны бүкіл әлемге танытуға болады, өйткені онда 
халқымыздың бүкіл бастан кешкен тарихы, бүтіндей 
мәдениеті жатыр, сондықтан ол отансүйгіштік сезімнің 
бастау көзі бола алады.Мемлекеттік рәміздер – ұлттық 
бірегейліктің тірегі. Мемлекеттік рәміздер – Ту, Елтаңба 
және Әнұран Қазақстанның дербестігі мен тәуелсіздігін 
күллі әлемге жария етуші, әрі мемлекетіміздің өткені, 
бүгіні мен болашағы арасындағы сабақтастықтың жарқын 
бейнесі, сонымен қатар халқымыздың рухын, ұлттық 
салт-санасын, қаһармандығы мен даналығын, болашаққа 
үмітін, арман-тілегін жеткізетін ерекше құнды белгілер.

Мемлекетіміздің Елтаңбасы қазақ тіліне аударғанда, 
ол «таңба», «белгі», тіпті «мұра» деген мағына береді. 
Бұл термин ежелгі түркі қағанаты (551-630 жылдар) 
кезінен қолданыла бастаған. Қазақстанның қазіргі 
таңдағы елтаңбасы үлкен еңбектің арқасында, екі 
сәулеткер Жандарбек Мәлібек пен Шота Уәлихановтың 
шығармашылық ізденістерінің нәтижесінде дүниеге келді.

Осыған орай, рәміздер күні қарсаңында Талдықорған 
қаласының тұрғындары  ҚР-ның Мемлекеттік 
Елтаңбасының авторы, «Құрмет» орденінің иегері 
Жандарбек Мәлібековпен кездесу өткізді. Шараға 
мәдениет қайраткерлері, еңбек ардагерлері мен  сол 
кездегі «Нұр Отан» партиясының өкілдері қатысты.

Алғашқы сөзді «Нұр Отан» партиясы Алматы облыстық 
филиалы төрағасының бірінші орынбасары Ғалиасқар 
Сарыбаев алды.

«Ұлттық рәміздеріміз ұлттың бірегейлігі мен ұлылығын 
көрсетеді. Ту, Елтаңба және Әнұран сынды ұлттың айшықты 
таңбаларының қабылдануы – дүниежүзінде Қазақстан 
дейтін мемлекет бар екендігінің көрінісі. Мемлекеттік 
рәміздерді қастерлеу, қасиетін білу, оны жүрекке тоқу – 
отансүйгіштіктің белгісі. Еліміздің жастары, өскелең ұрпақ 
патриот болсын десек, олардың бойына жастайынан 
осындай ұғымды сіңіруіміз қажет», – деді.

Мемлекеттік рәміздер еліміздің көпшілік азаматтарын 
отансүйгіштікке тәрбиелеуде ерекше маңызға ие. Осы 
мақсатта қазіргі таңда еліміздің рәміздерінің мәні 
мен мағынасын және олардың қолданылуын, сондай-
ақ мемлекеттің қалыптасуын түсіндіру жұмыстары 
қазақстандық отансүйгіштікті және азаматтық позицияны 
нығайту үрдісіндегі бірден-бір маңызды факторға айналуы 
керек.

Жанаргүл МҰРАТҚЫЗЫ, тілші.

*4 маусым – Қазақстан Республикасының 
мемлекеттік рәміздер күні

МЕМЛЕКЕТТІК 

29 наурызда ҚР Еңбек және халықты әлеуметтік қорғау 
вице-министрінің міндетін атқарушы Назгүл Сағындықова 
РСК брифингінде зейнетақы жүйесінде қандай өзгерістер 
болатынын айтты, деп хабарлайды Zakon.kz.

Жаңа Әлеуметтік кодекстің жобасы мемлекет басшысының 
қарауына ұсынылып, 1 шілдеден бастап күшіне енеді.
Ведомствоның мәліметінше, қазіргі жүйе зейнеткерлердің үш 
ұрпағын қамтитын болады. Құжатта базалық зейнетақының 
мөлшерін арттыру қарастырылған. 2024 жылдың 1 қаңтарынан 
бастап болашақ зейнеткерлер үшін жұмыс берушілерден 
қосымша зейнетақы жарналары енгізіледі.»Өзгерістерде 
1998 жылға дейін және 1998 жылдан кейін зейнеткерлікке 
шыққан зейнеткерлер зейнетақы төлемдерінің негізгі бөлігін 
мемлекеттен, ал болашақ зейнеткерлер жинақтаушы зейнетақы 
жүйесінен алатын болады», - деді ҚР Еңбек және халықты 
әлеуметтік қорғау вице-министрінің міндетін атқарушы Назгүл 
Сағындықова. Сонымен қатар, кодекс нормалары инвесторларға 
өз активтерін басқаруға мүмкіндік береді.

Азаматтар белгіленген жеткіліктілік шегін емдеуге және тұрғын 
үй сатып алуға жұмсай алады. Салымшылар алынғаннан кейін 
қалған зейнетақы жинақтарының немесе барлық жинақталған 

Қай елде болмасын азаматтардың материалдық 
жағдайы бірдей емес. Олардың арасында мемлекеттің 
қолдауына мұқтаж жандардың болатыны сөзсіз. Жаны 
жаралы мүгедек жандардың бары да анық. Бүгінгі 
таңда ерекше қажеттіліктері бар адамдарға қолдау 
шаралары күшейтілуде. Олар әрқашанда қоғамның 
басты назарында.

Статистика бойынша Қазақстанда ерекше 
қажеттіліктері бар 711,8 мың адам өмір сүріп жатыр. 
2023 жылдың 1 шілдесінен бастап тұрғындардың осы 
санатына әлеуметтік қолдау шаралары күшейтілетін 
болады. 711,8 мың адамның бүгінгі күні 420 мың адамы 
еңбекке қабілетті жасқа жатады (58%), 187,5 мың адам 
зейнеткерлік жастағылар (26,3%) және 104,3 мыңы 18 
жасқа дейінгі балалар (14,6%).

Қазақстанда ерекше қажеттіліктері бар балалар үшін 
медициналық және санаторлық-курорттық қызметтерге 
жеңілдіктер ұсынылады, яғни: мүгедек балалар 
дәрігердің рұқсаты бойынша дәрі-дәрмек пен оңалтудың 
өзге де құралдарын (арбалар, протезді-ортопедиялық 
өнімдер, т.б.) тегін алуға құқылы, сондай-ақ мүгедек бала 
мен оның қасындағы күтуші адамға тегін санаторлық 
жолдама ұсынылады. Егер мүгедек баланы күтуші 
адамы ресми жұмыс жасайтын болса, оған  уақытша 
еңбекке жарамсыздығы туралы парақ беріледі. Мүгедек 
балалар мен олардың ата-аналарының құқықтары мен 
жеңілдіктері бірнеше санатқа бөлінеді:

- зейнеткерлік жеңілдіктер;
- еңбек жеңілдіктері;
- тұрғын-үй жеңілдіктері;
- көлік жеңілдіктері;
- мүгедек балаларды тәрбиелеу мен оқытуға 

байланысты жеңілдіктер мен құқықтары;
- мүгедек балаларға медициналық және санаторлық-

курорттық қызмет көрсету жеңілдіктері;
- салықтық жеңілдіктер (барлық топ мүгедектері, 

сондай-ақ бала кезінен мүгедектің ата-аналарының 
біреуі Салық кодексінің 457-бабы 2-тармақшасына сәйкес 
жылжымайтын мүлікке жасауға құқықтарын мемлекеттік 
тіркеу және онымен мәміле жасау кезінде салымдардан 
босатылады). 

Ерекше қажеттіліктері бар балаларды қолдау 
аясында жыл сайын Балаларды қорғау күніне арналған 
мерекелер өткізіледі. Осы жылы да балаларға мереке 
ұйымдастырылды. Іс-шара Тайынша ауданының мәдениет 
үйінде 29 мамыр күні өткізілді. Мерекеде «Радуга» ЖК-
нің қызметкерлері ертегі кейіпкерлерін бейнеледі, түрлі 
ойындар ұйымдастырды, мәдениет Үйінің қызметкерлері 
балаларға музыкалық көріністер ұсынды. Мереке 
барысында әндер айтылып, балаларға тосын сый 
ұйымдастырылды. Балалардың жүздерінен қуаныштың 
белгісі байқалып тұрды.Жаны жаралы жандар бір сәт 
өздерін қоғамдық ортада еркін сезініп, ерекше қуанышты 
сезімде болғаны айтпаса да түсінікті. Балаларға мерекелік 
көңіл-күй  сыйлауда демеушілік көмек көрсеткен   
Тайынша қаласы мен ауылдық округтердің әкімдері, 
«Обухов тау-кен байыту комбинаты» ЖШС-нің  директоры 
Д.В.Долгалев, сонымен қатар, жеке кәсіпкерлер: 
ЖК«Титовец Д.В.», ЖК «Искакова Б.Д.», ЖК «Филь Н.В.», 
ЖК «Глория» Винярский Л.А., ЖК «Котляренко», ЖК 
«Краевский» болғанын айта келіп, қашанда мұндай жаны 
нәзік, жүрегінде мұң-шері бар жандарға әрқашанда көмек 
қолын созу - әрбір жанның азаматтық міндеті болса деп    
үміттенеміз! 

1. Әкем қайтыс болғаннан кейін мен жалғыз мұрагер ретінде оның 
зейнетақы жинақтарына үміткермін. БЖЗҚ-ға оның шотындағы сома 
туралы сұрау салуым керек пе, әлде нотариусқа жүгінуім керек пе?

«БЖЗҚ» АҚ «Қазақстан Республикасында зейнетақымен 
қамсыздандыру туралы» ҚР Заңына сәйкес, салымшы (алушы) қайтыс 
болған жағдайда, оның зейнетақы шотының бар екендігі,ондағы 
қаражаттың қалдықтары мен қозғалысы туралы анықтаманы заң 
бойынша мұрагерлікке құқық туралы куәлікке сәйкес немесе өсиетте 
көрсетілген мұрагерлерге жазбаша сұраныс бергенде, не соттарға 
олардың өндірісіндегі мұрагерлік істер бойынша ұйғарым негізінде, 
сондай-ақ, нотариустар мен шетелдік консулдық мекемелерге олардың 
өндірісіндегі мұрагерлік істер бойынша бере алады.

Өзара іс-қимылды оңтайландыру және уақытты үнемдеу, сондай-
ақ, «Е-нотариат» бірыңғай нотариаттық ақпараттық жүйесінің көмегімен 
артық қағаз құжат айналымын болдырмау үшін нотариустардың өздері 
БЖЗҚ-ға қайтыс болған салымшылардың (алушылардың) Қорда жеке 
зейнетақы шотының бар-жоқтығы, ондағы ақшаның қалдықтары мен 
қозғалысы туралы жазбаша сұраныс жібермей-ақ, онлайн режимінде 
сұрау сала алады. 

Сәйкесінше, нотариусқа барып,  әкеңіздің зейнетақы жинақтары 
түріндегі мұрасын ресімдеу кезінде сізге әкеңіздің зейнетақы шотындағы 
қаржы сомасы туралы БЖЗҚ-ға сұраныс жасау қажеттілігі жоқ.  

2. Егер БЖЗҚ салымшыларының зейнетақы шоттарына 
аударымдар жасалмаса, олар жабылып қалады деп оқыған едім. Мен 
қазір қысқартуға ұшырап, жұмыссызбын. Бұл менің шотым жабылады 
дегенді білдіре ме? Ол жағдайда менің жинақтарым қайда кетеді?

Жоқ, шотыңыз жабылмайды. Себебі, біз дұрыс түсінген болсақ, 
сіздің жеке зейнетақы шотыңызда (ЖЗШ) еңбек етіп жүрген кезіңізде 
аударылған зейнетақы жинағы бар екен.  

Қазақстан Республикасы Қаржы нарығын реттеу және дамыту агенттігі 
Басқармасының 2021 жылғы 12 ақпандағы № 27 қаулысымен бекітілген 
Салымшылардың (алушылардың) жеке зейнетақы шоттарындағы 
міндетті зейнетақы жарналары, міндетті кәсіптік зейнетақы жарналары 
және ерікті зейнетақы жарналары есебінен зейнетақы жинақтарының 
есебін жүргізу қағидаларына сәйкес, салымшылардың (алушылардың) 
ЖЗШ зейнетақы жинағы болмаған жағдайда, бір ай өткен соң жабылады.  

Әзірге сіздің ЖЗШ-ңызға жарна аударылмағанымен, онда қандай да 
бір сома бар, сондықтан жеке зейнетақы шотыңыз жабылмайды. Оның 
үстіне, оған инвестициялық кіріс есептеліп отырады.  

Естеріңізге сала кетейік,  зейнетақы жинағының талап етілмеген 
сомасын алушы не оның мұрагерлері талап еткенге дейін БЖЗҚ есептен 
шығармайды.   

Болашақта жұмысқа орналасатын болсаңыз, сіздің зейнетақы 
аударымдарыңыз ағымдағы жеке зейнетақы шотыңызға түсуін одан әрі 
жалғастырады.

3. 2024 жылғы 1 қаңтардан бастап жұмыс берушінің өз қаражаты 
есебінен БЖЗҚ-ға жұмыс берушінің міндетті зейнетақы жарналары 
енгізіледі. Бұл қалай жүргізіледі және дамыған елдерде мұндай 
тәжірибе бар ма? 

Дамыған елдерде (Ұлыбритания, АҚШ, Канада, Жаңа Зеландия) кең 
таралған ұжымдық (корпоративтік) зейнетақы жоспарлары аясында 
қызметкер мен жұмыс беруші қызметкердің зейнетақы шотына бірлескен 
жарналарды аударады, яғни жұмыс беруші өз қызметкерлерінің 
зейнетақымен қамсыздандыру жауапкершілігін бөліседі. 

Жұмыс берушінің тарапынан қызметкердің пайдасына аударылатын 
жарна меншікті қаражаты есебінен қаржыландырылады. Жұмыс 
берушілер бұл мүмкіндікті жұмысшылардың адалдығын арттыру, негізгі 
кадрларды тарту және ұстап қалу құралы ретінде және жұмысшылардың 
зейнетке шыққаннан кейінгі зейнетақы табысының жоғары деңгейін 
қамтамасыз ету мақсатында пайдаланады. Қазақстандағы жаңа 
зейнетақы жүйесінің қатысушылары болып жұмыс берушілер пайдасына 
жұмыскерлердің ай сайынғы кірістерінен есептелген және жұмыс 
берушінің өз қаражаты есебінен БЖЗҚ-дағы дербестендірілген шартты 
зейнетақы шоттарына (бұдан әрі – ШЗШ) жұмыс беруші міндетті 
зейнетақы жарналарын аударып отыратын жұмыскерлер есептелетін 
болады.  

БЖЗҚ-да ЖМЗЖ есепке алынатын ШЗШ ашу ЖМЗЖ аудару кезінде 
«Азаматтарға арналған үкімет» мемлекеттік корпорациясы арқылы агент 
БЖЗҚ-ға ұсынатын жеке тұлғалардың тізімі негізінде жүзеге асырылатын 
болады. Әрбір жүйеге қатысушы үшін ШЗШ ашу жеке тұлғалардың 
тізімдерін қабылдаған күні, жеке тұлғаның пайдасына алғашқы жарна 
немесе өсімпұл түскен кезде ШЗШ бірегей нөмірін бере отырып, 
автоматты режимде көзделеді.   

Сонымен қатар, ЖМЗЖ-ны 2024 жылғы 1 қаңтардан бастап - 1,5 
пайыз мөлшерінде, 2028 жылғы 1 қаңтардан бастап 5 пайызға жеткенге 
дейін жыл сайын 1 пайызға ұлғайта отырып, кезең-кезеңімен енгізу 
жоспарлануда.

ЖМЗЖ-ны кезең-кезеңімен енгізу жұмыс берушіге жүктемені 
жұмсартуға мүмкіндік береді. 

Айта кету керек, ЖМЗЖ 1975 жылдың 1 қаңтарынан кейін туған 
жұмысшылар үшін ғана жүзеге асырылатын болады.

ЖМЗЖ есебінен зейнетақы төлемдерін алуға зейнет жасына 
толған адамдар, сондай-ақ, бірінші және екінші топтағы мүгедектігі бар 
адамдар, егер мүгедектік мерзімсіз болып белгіленсе, ЖМЗЖ жүйесіне 
қатысу өтілі кемінде 5 жыл (60 ай) болғанда құқылы болады. 

ЖМЗЖ есебінен зейнетақы төлемінің ең жоғары мөлшері 
республикалық бюджет туралы заңда тиісті қаржы жылына белгіленген 
ең төменгі күнкөріс деңгейінің екі еселенген мөлшерінен аспауы тиіс.

ЖМЗЖ есебінен зейнетақы төлемдері өмір бойына тағайындалады, 
ағымдағы ай үшін төленеді және қайтыс болған айға немесе Қазақстан 
Республикасынан тыс жерлерге тұрақты тұруға кеткен айға дейін жүзеге 
асырылады.

Жинақтаушы зейнетақы жүйесінен айырмашылығы – шартты-
жинақтаушы құрамдауыштағы ЖМЗЖ есебінен зейнетақы жинақтары 
мұрагерлікке жатпайды (өйткені, олар қызметкер мен жұмыс берушінің 
меншігі болып табылмайды). Тұрғын үй жағдайларын жақсарту 
мақсатында және (немесе) БЖЗҚ-дан емделуге ақы төлеу үшін БЖЗҚ-
дан біржолғы зейнетақы төлемдері түрінде алуға да болмайды, ИПБ-ның 
сенімгерлік басқаруына да аударылмайды, сондай-ақ, оларға зейнетақы 
жинақтарының сақталуына мемлекеттік кепілдік қолданылмайды.

Үкімет ЖМЗЖ енгізумен қатар әлеуметтік төлемдер мен салықтық 
жеңілдіктерді төмендету есебінен жұмыс берушінің еңбекақы төлеу 
қорына жүктемені азайту мүмкіндігін қарастыруда. Жалпы  ЖМЗЖ 
енгізіле отырып, азаматтарды зейнетақымен қамсыздандыру бойынша 
жауапкершілік мемлекет, қызметкер және жұмыс беруші арасында 
бөлінетін болады.

4. Телефон нөмірімді ауыстырайын деп ем, бірақ ұялы қосымшаға 
кіре алмадым?

Егер көрсетілген нөміріңізді өзгертсеңіз, онда жеке деректерді 
өзгерту және жаңарту үшін сіз төмендегі екі әдістің бірін пайдалана 
аласыз:

1) enpf.kz сайтындағы «Электрондық сервистер» бөлімі 
«Деректемелерге өзгерістер және (немесе) толықтырулар енгізу» 
бөлімшесін таңдап, электрондық-цифрлық қолтаңбаның (ЭЦҚ) көмегімен 
параққа кіріңіз;

2) БЖЗҚ және «Қазпошта»АҚ бөлімшелері арқылы жүзеге 
асырылады.

Сайтта  өзіңіздің деректемелеріңізге өзгерістер мен толықтырулар 
енгізіп қана қоймай, ЖЗШ-ның бар екендігі туралы анықтама, ЖЗШ-дан 
үзінді көшірме ала аласыз, өзіңізді қызықтыратын сұрақпен де өтініш 
жолдай аласыз. «Мобильді кеңсенің» шығуына, кері қоңырауға тапсырыс 
беріп, «Зейнетақы калькуляторының» көмегімен болашақ зейнетақының 
болжамды мөлшерін есептей аласыз. Сондай-ақ, ол арқылы шоттың жай-
күйін бақылап, зейнетақы жүйесіндегі барлық өзгерістер туралы білуге, 
БЖЗҚ-ның жақын жердегі кеңсесінің орналасқан жерін көруге, тіпті 
байланыс орталығына қоңырау шалуға да болады. 

Сонымен бірге БЖЗҚ-ның әрбір салымшысы сайт және ұялы 
қосымшаның көмегімен зейнетақы жинақтарының бір бөлігін тұрғын 
үйді жақсартуға немесе емделуге пайдалану құқығын іске асыру үшін 
немесе инвестициялық портфельді басқаратын компанияларға аудару 
үшін ЖЗШ-да жеткілікті қаражатының бар-жоғын біле алады. 

5. Мен БЖТ-ны ағымдағы айда өткен айлар үшін төлей аламын ба 
және оны қалай істеуге болады?   

Бірыңғай жиынтық төлемнің (БЖТ) өз-өзін жұмыспен қамтыған 
азаматтар үшін салық режимі ретінде қолданысы Салық кодексінде тек 
5 жылдық кезеңге – 2019 жылдан 2023 жылға дейін көзделгенін бірден 
еске салғымыз келеді, яғни ол ағымдағы жылдың соңына дейін ғана 
әрекет етеді.

БЖТ жалпы сомамен төленуі тиіс. БЖТ қолма-қол ақшамен не 
банк операцияларының жекелеген түрлерін жүзеге асыратын банктер 
мен ұйымдар арқылы «Азаматтарға арналған үкімет» мемлекеттік 
корпорациясының банктік шотына «Төлемдер және төлем жүйелері 
туралы» ҚР Заңының талаптарын ескере отырып, қолма-қол ақшасыз 
тәсілімен енгізу арқылы да жүргізіледі. 

БЖТ төлеуді азаматтар өз бетінше немесе олардың пайдасына үшінші 
тұлға БЖТ төленетін күнтізбелік жылдың айын «ААЖЖЖЖ» форматында 
көрсете отырып, жүзеге асырады. 

Бұл ретте БЖТ күнтізбелік жылдың ағымдағы және кейінгі айлары 
үшін төленуі мүмкін.

БЖТ мөлшері:
• 1 АЕК – Республикалық маңызы бар қалаларда, астанада және 

облыстық маңызы бар қалаларда тұратын жеке тұлғалар үшін (2023 
жылы 3 450,00 теңге);

• 0,5 АЕК – басқа елді мекендерде тұратын жеке тұлғалар үшін (2023 
жылы 1 725,00 теңге).

БЖТ төлемнің төрт міндетті түрін біріктіреді:
• БЖЗҚ-ға міндетті зейнетақы жарналары (БЖТ жалпы сомасының 

30%);
• жеке табыс салығы (БЖТ жалпы сомасының 10%);
• Мемлекеттік әлеуметтік сақтандыру қорына әлеуметтік 

аударымдар (БЖТ жалпы сомасының 20%);
• Әлеуметтік медициналық сақтандыру қорына аударымдар (БЖТ 

жалпы сомасының 40%).

1 ШІЛДЕДЕН  ЗЕЙНЕТАҚЫ  ЖҮЙЕСІНДЕ  
ҚАНДАЙ ӨЗГЕРІСТЕР БОЛАДЫ...

соманың 50%-дан аспайтын бөлігін жеке басқаруға бере алады. 
«Бұл ретте, зейнетақы жинақтарының сақталуына мемлекеттік 
кепілдік тек Ұлттық банк басқаратын жинақтардың бөлігіне ғана 
қолданылатынын атап өткен жөн», - деп қосты спикер. Сонымен 
бірге ол инвесторлар басқарушы компанияларды таңдаған 
кезде ықтимал тәуекелдерді өздері бағалауы керек деп қосты. 
Қазақстандықтардың зейнетақы жинақтары бір жылда 11,4%-
ға өсті. 1 наурыздағы жағдай бойынша Бірыңғай жинақтаушы 
зейнетақы қоры салымшыларының (алушылардың) жеке 
шоттарында 15,13 трлн теңге көлемінде зейнетақы жинақтары 
болды.

«БЖЗҚ туралы өзекті сауалдар»

ЕЛІМІЗДІҢ БАСТЫ 
ҚҰНДЫЛЫҒЫ – 

АДАМ

Мадина АБДИКАРИМОВА,  

